
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

একান্নবর্তী




 কানাই। তা তো বটেই।

 দৌলত। যে আজ্ঞে, তা আপনার কী অভিপ্রায়ে আগমন?

 জয়নারায়ণ। অভিপ্রায় তেমন বিশেষ কিছু নয়। শুনলুম, আমরা পৃথক হয়ে আছি বলে খবরের কাগজে নিন্দে করছে তাই একত্র বাস করতে এসেছি।

 দৌলত। আপনার সম্পত্তি কিছু আছে?

 জয়নারায়ণ। কিছু নেই, কোনো বালাই নেই, কোনো উৎপাত নেই। কেবল এক খুড়তত ভাই আছে। তা সে-ও এল বলে।

 দৌলত। তা বটে। তাঁর কিছু আছে?

 জয়নারায়ণ। কিছু না, কোনো ঝঞ্চাট না। কেবল দুই স্ত্রী ও চারটি শিশুসন্তান। তারাও এল বলে। এতক্ষণ এসে পড়ত; যাত্রা করবার বেলা দুই স্ত্রীতে চুলোচুলি বেধে গেছে তাই যা দেরি।

 দৌলত। কানাই, কী করা যায়।

 জয়নারায়ণ। তোমাকে কিছুই করতে হবে না তারা আপনারাই আসবে, ভাবনা কী দৌলত। এত অল্পে কাতর হয়ো না। তারা আজ সন্ধ্যের মধ্যেই এসে পৌছবে।




রামচরণের প্রবেশ ও ভূমিষ্ঠ হইয়া দৌলতকে প্রণাম




 রামচরণ। মামা, তোমার বক্তৃতায় বড়ো লজ্জা দিয়েছ।

 দৌলত। কে হে বাপু, কে তুমি?

 রামচরণ। আজ্ঞে, আপনারই ভাগনে রামচরণ। ইস্টিশনে লোক পাঠিয়ে দিন― সেখেনে একটি পুঁটুলি আর বুড়ী মাকে রেখে এসেছি।

 দৌলত। এখানে কী করতে আসা?

 রামচরণ। বাস করতে।

 দৌলত। আর কোথাও বাসস্থান নেই?

